
HISTORIA OROKORRA 

1. TESTU-IRUZKINA. (4 PUNTU)

Duela urte askotik Frantziako armaden buru diren liderrek gobernua osatu dute. Gobernu 
horrek, gure armaden porrota alegatuz, etsaiarekin harremanetan jarri da borroka eteteko. 

Egia da etsaiaren lurreko eta aireko indar mekanikoak azpiratu gaituela eta hala jarraitzen 
dugula. Alemanen kopuruak baino infinituki gehiago, haien gurdiek, hegazkinek eta taktikak 
eginarazten digute atzera. Alemanen gurdiek, hegazkinek eta taktikak harrapatu dituzte 
ezustean gure liderrak, eta orain dauden lekura eraman. 

Baina, esan al da azken hitza? Galdu behar al da itxaropena? Behin betikoa da porrota? 
Ez! 

Sinets iezadazue, jakinaren gainean hitz egiten baitizuet, eta esaten dizuet Frantziarako 
ezer ez dagoela galdua. Garaitu gaituzten baliabideek berek ekar dezakete egun batean 
garaipena. 
Frantzia ez baitago bakarrik! Ez dago bakarrik! Ez dago bakarrik! Inperio handia du bere 
atzean. Bloke bat osa dezake Britainiar Inperioarekin; hark itsasoak menderatzen ditu, eta 
borroka aurrera doa. Ingalaterrak bezala, Frantziak mugarik gabe erabil dezake Estatu 
Batuetako industria eskerga. 

Gerra hau ez dago mugatua gure zoritxarreko herrialdeko lurraldera. Gerra hau ez da 
erabakita gelditu Frantziako batailagatik. Gerra hau mundu-gerra da. Hutsegite guztiek, 
atzerapen guztiek, pairamen guztiek ez dute galarazten unibertsoan baliabide guztiak 
egotea gure etsaiak egunen batean zapaltzeko. Indar mekanikoak suntsituta gaude gaur, 
baina indar mekaniko handiago baten bidez irabaz dezakegu etorkizunean: horretan 
jokatzen da munduaren patua. 

Nik, De Gaulle jeneralak, gaur egun Londresen, nirekin harremanetan jartzera gonbidatzen 
ditut beren armekin edo gabe britainiar lurraldean dauden edo egongo diren ofizial eta 
soldadu frantsesak eta britainiar lurraldean dauden edo egongo diren armamentu-
industrietako ingeniari eta langile espezialistak. Gertatzen dena gertatzen dela, Frantziako 
erresistentziaren sugarrak ez du itzali behar, eta ez da itzaliko. 

Charles de Gaulle 
Londresen, 1940ko ekainaren 18an 

EGIN EZAZU IRUZKIN BAT TESTUARI BURUZ: 

1. Sailkapena eta ezaugarriak

2. Ideia nagusiak eta testuinguru historikoa

3. Balorazioa eta ondorioak

2. ORDENATU ITZAZU KRONOLOGIKOKI INFORMAZIO  HAUEK TAULAN. (2
PUNTU)

A. Camp David-eko akordioak.

B. III. Internazionalaren sorrera

C. V. Leninen heriotza

D. Lehen Mundu Gerraren amaiera

E. Kubako iraultzaren garaipena

F. Salazar Portugalgo gobernuko buru

G. Pragako Udaberria

H. Sei Egunetako gerra Israelen

I. Txekoslovakiako Belusezko iraultza

J. Irakeko inbasioa



UNIBERTSITATERA SARTZEKO 
HAUTAPROBAK 25 URTETIK 

GORAKOAK 

2021eko MAIATZA 

HISTORIA OROKORRA 

PRUEBAS DE ACCESO A LA 
UNIVERSIDAD PARA MAYORES 

DE 25 AÑOS 

MAYO 2021 

HISTORIA GENERAL 

 

3. EGIN EZAZU IRUDI HISTORIKO HONI BURUZKO IRUZKIN LABUR BAT. (2,5
PUNTU).

4. DEFINITU, LABUR, TERMINO HAUEK. ZERRENDAKO SEIETATIK HIRU HAUTATU
BEHAR DITUZU. (ARIKETA OSOA: 1,5 PUNTU. / 0,5 PUNTU DEFINIZIO
BAKOITZEKO).

1. New Deal

2. Koreako gerra

3. Autarkia

4. Altzairuzko oihala

5. Sistema bipolarra

6. Lenin

HISTORIA EBAZPENA 

(2021) 

1. Testu-iruzkina. (4 puntu).

Charles de Gaulleren diskurtsoa erresistentziara deituz 

Duela urte askotik Frantziako armaden buru diren liderrek gobernua osatu dute. 
Gobernu horrek, gure armaden porrota alegatuz, etsaiarekin harremanetan jarri 
da borroka eteteko. 

Egia da etsaiaren lurreko eta aireko indar mekanikoak azpiratu gaituela eta hala 
jarraitzen dugula. Alemanen kopuruak baino infinituki gehiago, haien gurdiek, 
hegazkinek eta taktikak eginarazten digute atzera. Alemanen gurdiek, 
hegazkinek eta taktikak harrapatu dituzte ezustean gure liderrak, eta orain 
dauden lekura eraman. 

Baina, esan al da azken hitza? Galdu behar al da itxaropena? Behin betikoa da 
porrota? Ez! 

Sinets iezadazue, jakinaren gainean hitz egiten baitizuet, eta esaten dizuet 
Frantziarako ezer ez dagoela galdua. Garaitu gaituzten baliabideek berek ekar 
dezakete egun batean garaipena. 

Frantzia ez baitago bakarrik! Ez dago bakarrik! Ez dago bakarrik! Inperio handia 
du bere atzean. Bloke bat osa dezake Britainiar Inperioarekin; hark itsasoak 
menderatzen ditu, eta borroka aurrera doa. Ingalaterrak bezala, Frantziak 
mugarik gabe erabil dezake Estatu Batuetako industria eskerga. 
Gerra hau ez dago mugatua gure zoritxarreko herrialdeko lurraldera. Gerra hau 
ez da erabakita gelditu Frantziako batailagatik. Gerra hau mundu-gerra da. 
Hutsegite guztiek, atzerapen guztiek, pairamen guztiek ez dute galarazten 
unibertsoan baliabide guztiak egotea gure etsaiak egunen batean zapaltzeko. 
Indar mekanikoak suntsituta gaude gaur, baina indar mekaniko handiago baten 
bidez irabaz dezakegu etorkizunean: horretan jokatzen da munduaren patua. 

Nik, De Gaulle jeneralak, gaur egun Londresen, nirekin harremanetan jartzera 
gonbidatzen ditut beren armekin edo gabe britainiar lurraldean dauden edo 
egongo diren ofizial eta soldadu frantsesak eta britainiar lurraldean dauden edo 
egongo diren armamentu-industrietako ingeniari eta langile espezialistak. 
Gertatzen dena gertatzen dela, Frantziako erresistentziaren sugarrak ez du 
itzali behar, eta ez da itzaliko. 

Charles de Gaulle 
Londresen, 1940ko ekainaren 18an 

EGIN EZAZU IRUZKIN BAT TESTUARI BURUZ: 

1. Sailkapena eta ezaugarriak
2. Ideia nagusiak eta testuinguru historikoa
3. Balorazioa eta ondorioak

1. Sailkapena eta ezaugarriak

Izaera ofiziala eta publikoa duen testu bat da. 
Diskurtso politiko bat da.  
Iturri primario bat da. 

Charles de Gaulle frantses militar eta politikari bat izan zen. Militar gisa, 
Londresko erbestealditik “Frantzia Librearen” buru izan zen, alemanek Frantzia 
okupatu ondoren Vichyren gobernu kolaborazionista osatu zenean.  

Testua Londresen idatzita dago, hara ihes egin baitzuten alemanen inbasioari 

aurre egitea aukeratu zuten frantsesek, Frantzia etorkizunean askatzen 

saiatzeko. Ez da kasualitatea Erresuma Batuan babestea, herrialde hori baitzen 

Alemaniaren esku erori ez zen Europako estatu aurkari bakarra.  

Data, 1940ko ekainaren 18a, adierazgarria da, artean ofizialki ez baitzuen 

kapitulatu Frantziak Alemaniaren aurrean. Hori ekainaren 25ean izan zen, baina 

ekainaren 10erako Frantziako gobernuak Paris utzia zuen. 

Testuaren hartzailea Frantziako herria da, erresistentziaren alde egiten zuen 

oro bereziki. Haren eragin-eremua funtsean frantsesa da, baina batasun 

franko-britainiarraren ondorioz, bi herrietako bati gertatzen zitzaionak zuzenean 

eragiten zion besteari. 

Testuaren helburua Frantziako herriari itxaropen-mezu bat bidaltzea da. 

2. Ideia nagusiak eta testuinguru historikoa

Testuak islatzen duen ideia nagusia erresistentzia antolatzea da. 

Hitlerrek Frantzia inbaditu eta frantses gobernua, kapitulatu eta gobernu 

kolaborazionista bihurtu ondoren, frantses batzuek ez zuten mendekotasun hori 

onartu, jarrera hori gaitzetsi egin zuten eta aurre egiteko prestatu ziren. Beraz, 

unerik zailenetan itxaropena eta adorea bilatzen da.  

Une horretan, hiru Frantzia zeuden: alemanek okupatutakoa, Vichyren 

kolaborazionista eta De Gaulleren Frantzia Librea, Londrestik ziharduena. 

Bigarren mailako ideia hauek azpimarratu ditzakegu: 

1. Frantzia batez ere alemanen gerra azkarrak garaitu zuen. Frantzia ez
zegoen prestatua gerra mota horretarako, Lehen Mundu Gerrako posizio-
gerran pentsatzen jarraitzen baitzuten. Horretarako, gotorleku-sistema bat
eraikia zuten (Maginot lerroa), baina alferrikakoa izan zen Alemaniaren
aurrerapen motorizatuaren aurrean.

2. Frantziak, garaitua izan bazen ere, bazituen

bere inperioko baliabideak —giza baliabideak eta materialak—, bazuen
Erresuma Batuarekin egindako aliantza —Erresuma Batua ez zegoen
garaitua—, eta bazuen aukera AEBko industriaren baliabide mugagabeak
aprobetxatzen jarraitzeko, zeren eta AEBk, neutrala izan arren, Europako
mendebaldeko demokrazien aldeko iritzia eta laguntza-jarrera baitzuen.

Erresuma Batuan zeuden militar, ingeniari eta langile guztiei bere indarrekin
bat egitera dei egin zien De Gaullek. Ulertu behar da soldadu asko
Dunkerquen itsasontziratu zirela Ingalaterrarantz, hondartza horretan
inguratuta gelditu ondoren. Erresuma Batua zen nazien mendetik ihes egin
nahi zuten guztiek zuten leku bakarra; egoera berean zeuden poloniarrak
ere.

Irailaren 1ean Alemaniako armadak Polonia inbaditu zuen, eta hilabete baino 

gutxiagoan errenditzera behartu. Polonia Alemaniaren eta SESBren artean 

banatu zen, bi herrialdeek 1939ko abuztuaren 23an sinatu zuten itun 

germano-sobietarraren arabera. Neguko geldialdiaren ondoren, 1940ko 

apirilean, alemanek Danimarka eta Norvegia inbaditu zituzten, azken hori 

Suediako burdinaren hornidura ziurtatzeko. 1940ko maiatzean, Alemaniako 

tropek mendebaldeko fronteko erasoari ekin zioten, Belgika eta Herbehereak 

inbadituta. Maiatzaren amaieran eta ekainaren hasieran, Frantzian egin zuten 

aurrera. 

4. Balorazioa eta ondorioak

Alemaniak Ingalaterra konkistatzen saiatu eta porrot egin ondoren, gerra luzatu 
eta mundu osora zabaldu zen: fronte gehiago sortu ziren. Hori Alemaniaren 
kalterako izan zen: hasieran zuen nagusitasuna galdu egin zuen, gerrarako 
oinarrizko material batzuen gabeziak baitzituen (gasolina, burdina, kautxua, 
etab.) eta haren aliatu nagusia, Italia, ezinean ibili baitzen fronte batzuetan 
(Balkanetan, Afrikako iparraldean, etab.). Horren ondorioz, Alemaniak 
gehiegizko ahalegina egin behar izan zuen. Arrazoi horiengatik inbaditu zuen 
Sobietar Batasuna ezustean 1941eko ekainean. 

Frantziaren askapena Marokoko eta Aljeriako portuetan aliatuek egindako 
lehorreratzearen ondorioa izan zen, El Alamein-en aliatuek Rommelen Afrika 
Korps-en aurka lortutako garaipenarekin batera. Horren ondorioz, Afrikako 
iparraldea galdu zuen Ardatzak 1942ko amaieratik 1943ko udaberrira bitartean, 

eta, ondoren, aliatuek Sizilia, Italia eta Frantziako hegoalderantz egin zuten 
aurrera. Baina, bestalde, eta are garrantzitsuagoa da, 1944ko ekainean aliatuak 
Normandian lehorreratu ziren, eta ondorio nagusia Paris eta Frantzia osoa 
askatzea izan zen. 

Gertaera horiek, De Gaulleren ekimenarekin eta Frantziako erresistentziaren 
ahaleginarekin batera, erabakigarriak izan ziren Bigarren Mundu Gerraren 
amaierara iristeko. 

2. Ordenatu itzazu kronologikoki informazio  hauek. (2 puntu)

A. Camp David-eko akordioak (1979)

B. III. Internazionalaren sorrera (1919)

C. V. Leninen heriotza (1924)

D. Lehen Mundu Gerraren amaiera (1918)

E. Kubako iraultzaren garaipena (1959)

F. Salazar Portugalgo gobernuko buru (1932)

G. Pragako Udaberria (1968)

H. Sei Egunetako gerra Israelen (1967)

I. Txekoslovakiako Belusezko iraultza (1989)

J. Irakeko inbasioa (2003)

1 2 3 4 5 

D B C F E 

6 7 8 9 10 

H G A I J 

3. Egin ezazu irudi historiko honi buruzko iruzkin labur bat. (2,5 puntu).

https://es.wikipedia.org/wiki/ Municheko akordioak 

Irudian, Italia, Alemania eta Erresuma Batuaren ordezkariak: Benito Mussolini, 
Adolf Hitler (Paul-Otto Schmidt bere interprete ofizialaren ondoan) eta Arthur 
Neville Chamberlain. 

Municheko akordioak Erresuma Batuko, Frantziako, Italiako eta Alemaniako 
gobernuburuek onartu eta sinatu zituzten 1938ko irailaren 30eko gauean, 
Sudeteetako krisia konpontzeko. 

Benito Mussolini diktadore italiarraren bitartekaritzaz eta Hermann Göring-en 
ekimenez, Arthur Neville Chamberlain britainiar lehen ministroak eta haren 
homologo frantsesak, Édouard Daladierrek, Sudeteak (Txekoslovakiaren parte 
ziren) Alemanian sartzea onartu zuten, biztanle gehienak aleman-hiztunak 
zirela eta. Txekoslovakiaren ordezkaririk ez zen izan bileran. Erresuma Batuak 
eta Frantziak Sudeteetako jatorri alemaneko populazioaren nahia onartu zuten, 
eta akordio hori Versaillesko Itunaren berrikuspen partzialtzat hartu zuten. 
Bereziki, beste gerra bat saihestu nahi zen, nahiz eta  hala Txekoslovakiaren 
existentzia arriskuan jarri. Akordioak Munich-eko Führerbau izeneko eraikinean 
sinatu ziren. 

4. Defini itzazu, labur, termino hauek. Zerrendako seietatik hiru hautatu
behar dituzu. (Ariketa osoa: 1,5 puntu. / 0,5 puntu definizio bakoitzeko).

1. New Deal

New Deal Estatu Batuetako presidente Franklin D. Rooseveltek Estatu 
Batuetan Depresio Handiaren ondorioen aurka borrokatzeko abian jarritako 
politika interbentzionistari emandako izena da. 

2. Koreako gerra

1950eko ekainaren 25ean, Ipar Koreako tropek, Txinak eta SESBek lagunduta, 
38 paraleloa gurutzatu eta  Hego Korea inbaditu zuten, zeinak Estatu Batuen 
babesa baitzuen. Hala hasi zen Gerra Hotzeko lehen gatazka: Bigarren Mundu 
Gerraren amaieratik lehen aldiz, bloke komunista eta mendebaldea militarki 
borrokatzen ziren. Emaitza XX. mendeko gerra odoltsuenetako bat izan zen, 
eta handik hiru urtera amaitu zen, milioika hildako eta zenbait hiri erabat 
suntsituta utzita. 

3. Autarkia

Autosufizientzia ekonomikoan oinarritutako sistema. Haren arabera, herrialde 
edo eskualde bat bere baliabideekin bere burua hornitzen saiatzen da, eta 
behar duen guztia ekoizten du, kanpoan merkataritza-trukerik egin beharrik ez 
izateko.  

4. Altzairuzko oihala

Altzairuzko oihala terminoa Sir Winston Churchill-ek sortu zuen. Hala izendatu 
zuen Bigarren Mundu Gerraren ondoren Sobietar Batasunaren eragin militar, 
politiko eta ekonomikoaren pean geratu ziren herrialdeak eta demokrazia 
kapitalistek gobernatutako mendebaldeko herrialdeak bereizten zituen muga 
fisikoa ez ezik ideologikoa ere. 

5. Sistema bipolarra

Bigarren Mundu Gerraren amaierak tentsio berri bat ekarri zuen munduko 
hegemonia lortzeko, oraingoan bi potentzia irabazle handien artean: AEB eta 
SESB. Hala, mundu mailako aurrez aurreko bat sortu zen hainbat arlotan, hala 
nola militarrean (NATO, Varsoviako Ituna), ekonomikoan (Marshall Plana, 
Comecon), politikoan eta kulturalean, lau hamarkada baino gehiagoan planeta 
beldurrak airean eduki zuena. Gerra Hotza bi bloke antagonikoren arteko 
gatazka latente bat da, arrisku kalkulatukoa eta tentsio etengabekoa, eraso 
atomiko suntsitzaileen beldurragatik gerra ireki gisa pizten ez dena.  

6. Lenin

Vladimir Ilitx Ulianov, alias Lenin, errusiar politikari, filosofo, iraultzaile, teorialari 
politiko eta komunista bat izan zen. Errusiako Alderdi Sozialdemokratako 
sektore boltxebikearen liderra izan zen, eta 1917ko urriko Iraultzako buruzagi 
nagusi bihurtu zen. 

GALDEKIZUNEN ETA CURRICULUMAREN ARTEKO LOTURA 

7 

GALDEKIZUNA EDUKI-BLOKEAK 

1.a 1. blokea

2.a 1.tik 6.era bitarteko blokeak

3.a 1. blokea

4.a 1.tik 6.era bitarteko blokeak




